
BOLALARNI MAKTAB 
TA’LIMIGA INTELLEKTUAL 

TAYYORLASH VA 
VITAGEN TAJRIBASINI 

RIVOJLANTIRISHGA METODIK 
YONDASHUVLAR

Abdullayeva Feruza Shavkatovna
Fan va texnologiyalar universiteti “Pedagogika” kafedrasi dotsent v.b.

Annotatsiya: Maqolada maktabgacha ta’lim tashkilotlarining maktabga tayyorlov guruhi bolalarini maktab ta’limiga 
intellektual tayyorlash hamda ularni kattalar hayot tarzi bilan tanishtirish jarayonida qo‘llaniladigan ijtimoiy treninglar va 
metodik yondashuvlar yoritilgan. Ijtimoiy treninglar bolalarning intellektual, psixologik va vitagen tajribasini rivojlantirishda 
muhim pedagogik vosita sifatida tavsiflanadi. Shuningdek, muammoli vaziyatlar, sahnalashtirish va didaktik o‘yinlar orqali 
bolalarning aqliy, axloqiy va estetik rivojlanishini ta’minlash masalalari tahlil etilgan.

Kalit so‘zlar: ijtimoiy trening, intellektual rivojlanish, psixologik rivojlanish, vitagen tajriba, aqliy tarbiya, axloqiy tarbiya, 
estetik tarbiya, muammoli vaziyat, sahnalashtirish, didaktik o‘yin.
Abstract: The article examines social training and methodological approaches used for the intellectual preparation of 
children in the preparatory groups of preschool educational institutions for school education, as well as for introducing 
them to the adult lifestyle. Social training is analyzed as an effective pedagogical tool for developing children’s intellectual, 
psychological, and vitagen experience. Particular attention is paid to the use of problem-based situations, dramatization 
techniques, and didactic games as means of fostering mental, moral, and aesthetic development.

Key words: social training, intellectual development, psychological development, vitagen experience, mental education, 
moral education, aesthetic education, problem-based situation, dramatization, didactic game.
Аннотация: В статье рассматриваются социальные тренинги и методические подходы, применяемые для интел­
лектуальной подготовки детей подготовительной группы дошкольных образовательных организаций к школьному 
обучению, а также для ознакомления их с образом жизни взрослых. Социальные тренинги анализируются как 
эффективное педагогическое средство развития интеллектуальных, психологических и витагенных компетенций 
детей. Особое внимание уделяется использованию проблемных ситуаций, элементов инсценировки и дидакти
ческих игр как факторов умственного, нравственного и эстетического развития.

Ключевые слова: социальный тренинг, интеллектуальное развитие, психологическое развитие, витагенный 
опыт, умственное воспитание, нравственное воспитание, эстетическое воспитание, проблемная ситуация, инсце­
нировка, дидактическая игра.

KIRISH
Maktabgacha ta’lim tashkilotlarining maktabga tayyorlov guruhlarida bolalar bilan ijtimoiy treninglar o‘tka­

zish maqsadga muvofiqdir. Chunki bunday treninglar bolalarni turmush tarzimizda sodir bo‘layotgan voqea-
hodisalar orqali aqliy, axloqiy, estetik va jismoniy jihatdan rivojlantirishda muhim ahamiyatga ega. Bundan 
tashqari, bolalar ijtimoiy treninglar orqali maktab ta’limiga ham aqliy jihatdan tayyorgarlik ko‘radilar. Bolaning 
maktabga aqliy tayyorgarligi umumiy tayyorgarlik ko‘rsatkichlaridan biri bo‘lib, u muayyan bilimlar doirasi va 
zahirasiga ega bo‘lish hamda asosiy qonuniyatlarni tushunishdan iboratdir. Bu jarayonda bola taqqoslashni, 
umumlashtirishni, mustaqil xulosa chiqarishni va tahlil qilishni o‘rganishi zarur. Ijtimoiy treninglar bolaning 
aqliy rivojlanishi uchun muhim ahamiyat kasb etishi yaqqol ko‘zga tashlanadi. Bu jarayon maktab uchun zarur 
bo‘lgan minimum daraja hisoblanadi. Ko‘pchilik ota-onalar va pedagoglarning fikriga ko‘ra, intellektual tayyor­
garlik bolada ma’lum ko‘nikmalar, masalan, 20 yoki 100 gacha bo‘lgan misollarni miyada yechish qobiliyatining 
mavjudligini nazarda tutmasligi kerak. Asosiy e’tibor bilish jarayonlari – xotira, diqqat va tafakkurning umumiy 
rivojlanishiga qaratiladi.

Yuqorida ko‘rsatilgan rivojlanish jarayonlarining barchasi ijtimoiy treninglar jarayonida yanada takomilla­
shadi.

muammoli vaziyatlar bilan tanishtiriladi va pedagog ularni keltirilgan vaziyatdagi hodisalar hamda ishtirok­
chilarning ijobiy va salbiy xislatlariga doir fikr-mulohazalarini bildirishga undaydi.

•	 1-muammoli vaziyat: guruhda bolalar tarbiyachiga xonani tozalashda va gullarga suv quyishda yordam 
bermoqda, biroq bir bola o‘zicha o‘tirib kuzatib turibdi.

•	 2-muammoli vaziyat: bolalar mevalarni terib olishmoqda, bir qiz juda ko‘p meva olganligi sababli ular 
qo‘llariga zo‘rg‘a sig‘moqda.

•	 3-muammoli vaziyat: bolalar bog‘chasida sen bir o‘yinchoqni o‘ynamoqchi bo‘lding, ammo eng yaqin 
do‘sting ham aynan shu o‘yinchoqni o‘ynamoqchi.

•	 4-muammoli vaziyat: oldingga mehmonlar keldi, sen oshxonadan meva-chevalarni olib kelguningcha ular 
yangi mashinangni sindirib qo‘yishdi.

Har bir muammoli vaziyatdan so‘ng bolalarning munosabati so‘raladi, javoblari tinglanadi va pedagog 
tomonidan vaziyat tahlil qilinib, yakuniy xulosa chiqariladi. Trening jarayonida bolalar vaziyatlarga yechim topish 
jarayonida o‘z hayotiy tajribalarini, oila a’zolarining o‘git va maslahatlarini esga olgan holda fikr bildiradilar. Nati­
jada xotira, tafakkur va idrok rivojlanadi.

“Yo‘qolgan qo‘lqopcha” mashqi bolalarda mehribonlikni rivojlantirish va xudbinlikni bartaraf etishga 
qaratilgan. Qish faslida bolalar hovlida qorbo‘ron o‘ynab, qorbobo yasamoqdalar. Bir qiz qo‘lqopini yo‘qotib 
qo‘yadi, qo‘llari sovuq qotib, barmoqlari bo‘ysunmay qoladi. U qo‘llarini uqalab isitishga harakat qiladi, biroq 
qo‘lqopsiz isitib bo‘lmaydi. Buni ko‘rgan bola: “Eh, Malika, qishda qo‘lqopsiz yurib bo‘ladimi? Mana, mening 
qo‘lqopim bor”, – deb qo‘lqopining birini beradi. Boshqa bola ham qo‘lqopining birini yechib qizga beradi. 
Shundan so‘ng hikoya to‘xtatiladi va bolalarga qahramonlar rollarini ijro etish orqali voqeani turli variantlarda 
davom ettirish taklif etiladi. “Bunday vaziyatda ertak qahramonlari qanday yo‘l tutgan bo‘lar edi?” degan savol 
orqali bolalar mustaqil fikr yuritadilar. Bunday noma’lum yakunli vaziyatlarda bolalar muammoni kattalar ko‘rsat­
masisiz o‘zlari hal etishga intiladilar hamda bir xil vaziyatni turli ijobiy xatti-harakatlar orqali yechish mumkinligini 
anglaydilar.

“Unutilgan zontik” mashqi bolalarda halollikni shakllantirishga qaratilgan. Taksiga bir yo‘lovchi zontigi 
bilan o‘tiradi va manzilni aytadi. Manzilga yetib kelgach, kira haqini to‘lab tushib ketadi, biroq zontigini unutadi. 
Haydovchi bola zontikni ko‘rib, yo‘lovchini izlab pod’yezddagi kvartiralarni aylanadi va oxir-oqibat topib, zontigini 
qaytaradi. Yo‘lovchi halolligi uchun minnatdorchilik bildiradi. Hikoya yakunida tarbiyachi bolalardan haydov­
chining xatti-harakatiga munosabatlarini so‘raydi va muhokama asosida xulosa chiqaradi.

Asar qahramonlarini taqqoslash mashqida Buratino, Yalmog‘iz, Bo‘g‘irsoq, Zumrad, Qimmat, Bo‘ri kabi 
qahramonlarning xislatlari tahlil qilinadi. Bolalarga qahramonlarning qanday xislatlarga ega ekanligi, bu xislatlar 
qaysi xatti-harakatlarda namoyon bo‘lishi, ularning o‘zaro farqi haqida savollar beriladi. Masalan, Buratino 
Bo‘g‘irsoq o‘rnida bo‘lganida o‘zini qanday tutgan bo‘lardi, degan savol orqali tahliliy fikrlash rivojlantiriladi.

Sahnalashtirish jarayonida har bir bola o‘ziga xos shaxs ekanligi hisobga olinadi. Sahnalashtirish hikoya 
yoki ertakni oddiy qayta namoyish etish emas, balki obrazni his qilish va ichki kechinmalarni ifodalash jara­
yonidir. Rollar oldindan yodlanmaydi, bolalar obrazni mustaqil talqin qiladilar. Bir bola haydovchi rolini chaqqon 
va shoshilinch tarzda ijro etsa, boshqasi xotirjamlik bilan harakat qilishi mumkin. Sahnalashtirishda barcha 
bolalarning qatnashishi ta’minlanadi. Agar asosiy rollar yetarli bo‘lmasa, ular daraxt, o‘simlik, shamol yoki uy 
rolini bajarish orqali ham ishtirok etishlari mumkin. Har bir ertak bir necha bor sahnalashtiriladi va har gal yangi 
talqinda namoyon bo‘ladi. Muhokama jarayonida bolalardan o‘z kechinmalari, kimning xatti-harakati yoqqani va 
qaysi rolni ijro etishni xohlashlari haqida so‘raladi.

“O‘zaro bir-birini tushunish mamlakati” psixotreningi muomala ko‘nikmalarini rivojlantirishga qaratilgan. 
Treningning maqsadi – muloqot ko‘nikmalarini shakllantirish, ruhan himoyalanganlik hissini vujudga keltirish, 
empatiyani rivojlantirish hamda muomala madaniyatini mustahkamlashdir. Trening davomida bolaga nisbatan 
tanbeh yoki salbiy baho berilmaydi. Ishonch va do‘stona muhit yaratiladi, bu esa bolaga o‘z ichki dunyosini 
ochish va muammolarini erkin ifodalash imkonini beradi. Trening ijodiy faollik, izlanish, suhbatdosh bo‘la 
olish va xulqni obyektivlashtirish tamoyillari asosida tashkil etiladi. Natijada bolalar o‘z xatti-harakatlarini ongli 
ravishda boshqarishni o‘rganadilar.

Maktabgacha ta’lim tashkilotlarining maktabga tayyorlov guruhlarida ijtimoiy treninglar bilan bir qatorda 
bolalarning intellektual qobiliyatlarini rivojlantiruvchi o‘yinlar ham o‘tkazilishi lozim. Bu o‘yinlar idrok, diqqat, 
tafakkur, xotira va ijtimoiy-hissiy jarayonlarni rivojlantirish orqali bolani maktabdagi o‘quv va ijtimoiy jarayon­
larga aqliy jihatdan tayyorlashga xizmat qiladi. “Juftini top” didaktik o‘yini shular jumlasidandir. Unda stol ustiga 
bir tomoni rasmli, bir tomoni rasmsiz kartochkalar pastga qaratib qo‘yiladi. Kartochkalarda shakl, rang yoki 
buyum rasmlari bo‘ladi va ular juft-juft tasvirlangan bo‘lishi kerak. Qatnashchi bola ikki kartochkani ochib ko‘rsa­

tadi. Agar rasmlar bir xil bo‘lsa, u predmetning xususiyatlarini aytadi; agar turlicha bo‘lsa, kartochkalarni yopib 
joyiga qo‘yadi. O‘yin davomida bolalar rasmlarning joylashuvini eslab qolishga harakat qiladilar. O‘yin yakunida 
eng ko‘p kartochka to‘plagan bola g‘olib deb e’lon qilinadi.

1-rasm: Juft predmetlarni aniqlashga qaratilgan didaktik o‘yin namunasi

MAVZUGA OID ADABIYOTLAR SHARHI
Maktabgacha yoshdagi bolalarni maktab ta’limiga intellektual tayyorlash masalasi yosh psixologiyasi va 

pedagogika fanlarida muhim yo‘nalishlardan biri sifatida tadqiq etilgan. M. Dadaxo‘jayeva, K. Murotmusayev va 
F. Abdullayevaning “Yosh psixologiyasi” asarida bolalarning bilish jarayonlari – diqqat, xotira, tafakkur va nutq 
rivojlanishining yoshga xos xususiyatlari ilmiy asosda yoritilgan hamda maktabga tayyorgarlikning psixologik 
mezonlari tahlil qilingan. Mualliflar intellektual tayyorgarlikni faqat bilim hajmi bilan emas, balki aqliy operatsi­
yalarning shakllanganlik darajasi bilan baholash zarurligini ta’kidlaydilar.

F. Abdullayeva “Bolalar psixologiyasi va psixodiagnostikasi” nomli asarida maktabgacha yoshdagi 
bolalarning psixik rivojlanishini aniqlash usullari va diagnostik mezonlarini tizimli bayon etgan. Shuningdek, 
muallifning “Maktabgacha yoshdagi bolalarni maktabga intellektual tayyorgarligini aniqlash metodlari va usul­
lari” maqolasida maktabga tayyorgarlikni baholashning amaliy mexanizmlari, test va kuzatish metodlari asoslab 
berilgan. Bu tadqiqotlar intellektual tayyorgarlikni kompleks yondashuv asosida o‘rganish zarurligini ko‘rsatadi.

Vitagen yondashuv va emotsional-intellektual rivojlanish masalalari F. Abdullayeva va D. Rasulovaning 
maktabga tayyorlov guruhi bolalarining aqliy qobiliyatlarini rivojlantirishga oid tadqiqotlarida yoritilgan. Mualliflar 
ijtimoiy treninglar, muammoli vaziyatlar va didaktik o‘yinlar orqali bolalarning hayotiy tajribaga tayangan holda 
fikr yuritish ko‘nikmalarini shakllantirish mumkinligini asoslab berganlar. Ushbu ilmiy ishlarda intellektual rivojla­
nishning ijtimoiy-hissiy omillar bilan uzviy bog‘liqligi ko‘rsatilib, metodik yondashuvlarning samaradorligi amaliy 
misollar orqali dalillangan.

TADQIQOT METODOLOGIYASI
Mazkur tadqiqotda maktabgacha ta’lim tashkilotlarining maktabga tayyorlov guruhlarida bolalarni maktab 

ta’limiga intellektual tayyorlash va vitagen tajribasini rivojlantirish jarayoni empirik hamda nazariy usullar asosida 
o‘rganildi. Ma’lumotlar pedagogik kuzatish, suhbat, diagnostik topshiriqlar, muammoli vaziyatli o‘yinlar hamda 
didaktik mashg‘ulotlar natijalarini tahlil qilish orqali to‘plandi. Shuningdek, bolalarning diqqat, xotira va tafakkur 
darajasini aniqlash maqsadida psixodiagnostik metodikalardan foydalanildi. Olingan ma’lumotlar qiyosiy tahlil, 
tavsifiy-statistik umumlashtirish hamda sifat jihatidan interpretatsiya qilish usullari orqali qayta ishlanib, intellek­
tual rivojlanish ko‘rsatkichlaridagi o‘zgarishlar aniqlashtirildi.

TAHLIL VA NATIJALAR
Bolalarda diqqat, xotira va tafakkur rivojlanadi hamda jamoaviy ishlash ko‘nikmalari mustahkamlanadi. 

Bundan tashqari, rasmlardagi predmetlarning xususiyatlarini ifodalash jarayonida bolalarga o‘z tajriba va bilim­
larini namoyon etish imkoniyati yaratiladi.

“Jenga boom” (didaktik–koordinatsion va jamoaviy o‘yin).
Maqsad: bolalarda e’tibor, mantiqiy fikrlash, mayda motorika va muvozanatni saqlash, kuzatuvchanlik, 

mustaqil qaror qabul qilish hamda hamkorlikda ishlash ko‘nikmalarini rivojlantirish, guruh bilan ishlash, navbat 
kutish va tartibni saqlash madaniyatini shakllantirish.

O‘yin qoidasi:

•	 har bir bola navbati bilan bitta Jenga bo‘lagini minoradan chiqaradi;

•	 kim minorani qulatib yuborsa, unga “Boom!” deyiladi;

•	 o‘yin sabr-toqat, muvozanat va e’tibor asosida olib boriladi.

2-rasm: “Jenga Boom” didaktik–koordinatsion o‘yin namunasi

“Jenga boom” o‘yini 1970-yil Lesli Skot tomonidan yaratilgan. Dastlab o‘yin muallif tomonidan o‘z farzand­
lari uchun ishlab chiqilgan bo‘lib, kubiklarni yon tomonga surish orqali o‘ynalgan. Keyinchalik Lesli Skot o‘yinni 
murakkablashtirib, minoradan olingan kubiklarni uning ustiga qo‘yish tamoyili asosida takomillashtirgan.

“Geo doska bilan shakllarni yasaymiz” (didaktik o‘yin). Mazkur o‘yin tasviriy san’at, matematika hamda 
maktabgacha ta’limda sensor rivojlanish mashg‘ulotlarida keng qo‘llaniladi. Shuningdek, inklyuziv guruhlarda 
ham samarali foydalanish mumkin.

Maqsad: bolalarning geometrik shakllar haqidagi bilimlarini mustahkamlash, qo‘l barmoqlari harakati va 
mayda motorikani rivojlantirish, kuzatish, tafakkur hamda fazoviy tasavvurni shakllantirish.

O‘yin qoidasi:

•	 tarbiyachi bolalarga geo doska va rezinkalarni tarqatadi;

•	 “Keling, doskamizda kvadrat shaklini hosil qilamiz”, “Endi uni to‘g‘ri to‘rtburchakka aylantiraylik”, “Kim 
chiroyli uchburchak yasaydi?” kabi ko‘rsatmalar beradi;

•	 har bir bola rezinkani mixlar orasiga tortib, shakl hosil qiladi;

•	 so‘ng shakl nomini aytadi va bolalar birgalikda takrorlaydi;

•	 tarbiyachi “Bu shaklning nechta tomoni bor?”, “Kvadrat va to‘g‘ri to‘rtburchakning qanday farqi bor?” kabi 
savollar orqali bilimlarni mustahkamlaydi.

3-rasm: Geo doska yordamida geometrik shakllarni yasash jarayoni

XULOSA VA TAKLIFLAR
Maktabgacha ta’lim tashkilotlarining maktabga tayyorlov guruhlarida bolalarni maktab ta’limiga intellek­

tual tayyorlash jarayoni tizimli, maqsadga yo‘naltirilgan va metodik jihatdan asoslangan faoliyatni talab etadi. 
Tadqiqot mazmunidan kelib chiqib aytish mumkinki, ijtimoiy treninglar, muammoli vaziyatlar, sahnalashtirish 
usullari hamda didaktik o‘yinlar bolalarning bilish jarayonlari – diqqat, xotira, tafakkur va tasavvurini rivojlan­
tirishda samarali pedagogik vosita hisoblanadi. Shuningdek, mazkur metodik yondashuvlar orqali bolalarda 
vitagen tajriba, ya’ni hayotiy tajribaga tayangan holda fikr yuritish, vaziyatni tahlil qilish va mustaqil qaror qabul 
qilish ko‘nikmalari shakllanadi. Natijada bolalarning nafaqat aqliy, balki ijtimoiy-hissiy va axloqiy rivojlanishi 
ham ta’minlanadi. Bu esa ularning maktab muhitiga moslashuvini yengillashtiradi va o‘quv faoliyatiga ongli 
yondashuvni shakllantiradi.

Takliflar:

1.	 Maktabgacha ta’lim tashkilotlarining maktabga tayyorlov guruhlarida ijtimoiy trening va vitagen yondashuv 
elementlarini tizimli ravishda o‘quv-tarbiyaviy jarayonga integratsiya qilish maqsadga muvofiqdir.

2.	 Intellektual tayyorgarlikni faqat bilim hajmi bilan emas, balki bilish jarayonlarining rivojlanish darajasi 
asosida baholash mezonlarini ishlab chiqish zarur.

3.	 Pedagoglar uchun ijtimoiy trening va sahnalashtirish metodikasiga oid metodik qo‘llanmalar hamda amaliy 
tavsiyalarni takomillashtirish lozim.

4.	 Didaktik o‘yinlar (masalan, muammoli vaziyatli o‘yinlar, koordinatsion va mantiqiy o‘yinlar)ni muntazam 
qo‘llash orqali bolalarning mustaqil fikrlash va jamoada ishlash ko‘nikmalarini rivojlantirish tavsiya etiladi.

5.	 Ota-onalar bilan hamkorlikda bolalarning vitagen tajribasini boyitishga qaratilgan oilaviy mashg‘ulotlar va 
treninglarni tashkil etish samarali natija beradi.

Mazkur takliflarni amaliyotga joriy etish maktabgacha yoshdagi bolalarning intellektual salohiyatini oshirish, 
hayotiy tajribaga asoslangan fikrlashni shakllantirish hamda ularni maktab ta’limiga puxta tayyorlashga xizmat 
qiladi.

Foydalanilgan adabiyotlar ro‘yxati:
1.	 M. Dadaxo‘jayeva, K. Murotmusayev, F. Abdullayeva. “Yosh psixologiyasi”. “Pages Print” nashriyoti, 2024-yil.
2.	 F. Abdullayeva. “Bolalar psixologiyasi va psixodiagnostikasi”. “Metodist” nashriyoti, 2025-yil.
3.	 F. Abdullayeva, D. Rasulova. “Maktabga tayyorlov guruhi bolalarining aqliy qobiliyatlarini rivojlantirish metodlari”. 

“Maktabgacha va boshlang‘ich ta’lim jarayonida bolalarni emotsional-intellektual rivojlantirish: muammo va yechimlar” 
mavzusidagi Respublika ilmiy-amaliy konferensiya materiallari. Toshkent, 2025-yil, 22-oktabr.

4.	 F. Abdullayeva. “Maktabgacha yoshdagi bolalarni maktabga intellektual tayyorgarligini aniqlash metodlari va usullari”. 
“Muğallim häm üzluksiz bilimlendirıw”. Ilmiy-metodik jurnal, 2025-yil, 5/3-son.

5.	 https://ru.wikipedia.org/

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

